
                   Për dijeni: Anëtarëve të Këshillit Bashkiak Tiranë
   lënda : kërkesë për informacion lidhur me ndërhyrjen e paligjshme në liqenin artificial të tiranës dhe hapësirën e gjelbër para gka-së
Në mbështetje të Neni 51, pika 3, Neni 54, germa, ‘ë’ dhe germa ‘k’, të ligjit Nr. 139/2015, “Për vetëqeverisjen vendore”; VKB, Nr. 14, datë 02.05.2012, neni 14, pika 2, “Për miratimin e rregullores për organizimin, funksionimin, detyrat dhe përgjegjësitë e administratës së aparatit të bashkisë së Tiranës”, Grupi këshilltarëve të PD-së, nisur nga fakti se pavarësisht kërkesës së paraqitur që më datë 20 tetor 2015, për tu informuar lidhur me Masterplanin rregullues të Liqenit artificial të Tiranës, duke mos marrë deri më tash asnjë shpjegim, dhe tashmë të ndodhur para një fakti të kryer për një ndërtim të paligjshëm në hapësirën në fjalë, që ka provokuar një shqetësim të madh në opinionin publik, por edhe një ndërhyrje aspak transparente në  hapësirën e gjelbër para GKA-së, 
KËRKON:
Në mbledhjen e Këshillit Bashkiak, që mbahet më dt. 11.03.2016, të jepet informacion i detajuar lidhur me ndërhyrjen e paligjshme në Liqenin artificial të Tiranës dhe hapësirën e gjelbër para GKA-së, pasi në gjykimin tonë ka shkelje flagrante ligjore, si më poshtë vijon: 
Me vendimin Nr.57 date 24.12.2012 Këshilli Bashkiak i qytetit të Tiranës miratoi “Planin e Përgjithshëm Vendor të Qytetit të Tiranës”, konfirmuar sipas procedurës së përcaktuar nga ligji  me Vendim të Këshillit Kombëtar të Territorit Nr. 1 datë 15.02.2013. Një nga çështjet prioritare të këtij plani ishte ruajtja e sipërfaqes së gjelbër brenda kufirit të parkut të madh të liqenit artificial dhe përcaktimi i statusit të këtij parku si zonë ku nuk lejohet në mënyrë kategorike ndërtimi. Ky status pasqyrohet qartë në materialet grafike dhe rregulloren e Planit te Përgjithshëm Vendor të Qytetit të Tiranës, që gjenden të publikuara edhe sot në faqen e Bashkisë së Tiranës. Rregullorja e PPV në pikën 4 të nenit 42 përcakton si më poshtë:

Neni 42

Parku i Madh i Tiranës

4. Ndërhyrjet në territorin e Parkut të Madh të Tiranës do të respektojnë ndarjen e territorit si në vijim :

-
Zona A – Fidanishte e Parkut

-
Zona B – Luna Parku

-
Zona E – Kopësht Zoologjik

-
Zona F – Muzeu Floreal

-
Zona D – Kopshti Botanik

-
Zona GJ – Pallati i Brigadave

-
Zona L – Varrezat e Dëshmorëve.

Në këto territore nuk lejohet asnjë lloj zhvillimi. Përdorimi i parcelave do të mbetet i pandryshuar. Ndërhyrja në territor mund të rivlerësojë infrastrukturën rrugore dhe inxhinierike në nën-njësi dhe riorganizim të hapësirave publike. Ky nen  përcakton qartë që nuk lejohet kategorikisht asnjë punim ndërtimi në territorin e parkut. Rregullorja e PPV vazhdon të mbetet në fuqi deri në miratimin e planit të ri të qytetit të Tiranës dhe deri në këtë moment asnjë autoritet nuk ka të drejtë të bëjë ndërhyrje në territor në kundërshtim me përcaktimet e saj. Referuar përcaktimeve të Ligjit 107/2014 “Për planifikimin dhe zhvillimin e territorit ” i  ndryshuar, në asnjë rast nuk mund të autorizohet fillimi i punimeve te ndërtimit pa respektuar procedurat që përcakton ky ligj, aktet nënligjore në zbatim të tij dhe dokumentet e planifikimit (ne rastin konkret PPV në fuqi i Tiranës).

Pra punimet e ndërtimit brenda parkut të Liqenit artificial të Tiranës po kryhen sot në shkelje të hapur të Ligjit 107/2014 “ Për planifikimin dhe zhvillimin e territorit ”, akteve nënligjore në zbatim të tij dhe në shkelje të përcaktimeve të Planit te Përgjithshëm Vendor të Qytetit të Tiranës.

Me anë të Vendimit Nr. 4 datë 29.12.2014 “Për përcaktimin e çështjes dhe zonës me rëndësi kombëtare në planifikimin e territorit, identifikuar si kurora e gjelbër e Tiranës”, Këshilli Kombëtar i Territorit (KKT më poshtë) ka shpallur si zonë të rëndësisë kombëtare kurorën e gjelbër të Tiranës, brenda së cilës përfshihet edhe parku i liqenit artificial të Tiranës. Për këto zona ligji përcakton procedure të veçantë për miratimin e planeve të detajuara vendore si hap i detyrueshëm para pajisjes me leje ndërtimi, ku dhe përcakton autoritetet kompetente, ministritë e linjës për të ndjekur procedurën e hartimit të planeve të detajuara vendore dhe paraqitjen e tyre për miratim në KKT. 
Duke ju referuar Vendimit të Këshillit të Ministrave Nr. 671, datë 29.7.2015 “Për miratimin e rregullores së planifikimit të territorit” neni 39 pika 3 sanksionohet se është e detyrueshme në këto raste pajisja me aktin e miratimit të Studimit për Vlerësimin Strategjik Mjedisor, referuar legjislacionit të posaçëm në fuqi.

Megjithëse vendimet e KKT-së ngarkojnë AKPT të bëjë koordinimin me autoritetet e planifikimit, procesi është zhvilluar në mungesë të plotë transparence, asnjë nga aktet e hartuara për studimin e zonës së shpallur si zonë e rëndësisë kombëtare nuk është publikuar në formate që do të mund të lejonin qytetarët e profesionistët të kuptonin se çfarë parashikon konkretisht ky plan. 

Të gjitha këto veprime, janë në kundërshtim të plotë edhe me Nenin 15, pika 1, Nenin 16, pika 1 dhe 2, të ligjit Nr. 139/2015, “Për vetëqeverisjen vendore”. 
Duke Ju falënderuar për mirëkuptimin, 

     LEONARD OLLI
            KRYETAR  

